
 

CONVENIO DE COLABORACIÓN ENTRE A AXENCIA DE TURISMO DE GALICIA E O CONCELLO 

DE BAÑOS DE MOLGAS PARA O PROXECTO DE MELLORA E HUMANIZACIÓN DUN TRAMO DO 

VÍA CRUCIS NA CONTORNA DO SANTUARIO DE NOSA SEÑORA DOS MILAGRES 

 

O xerente de Turismo de Galicia 

 

DECLARA: 

 

Que esta Axencia Turismo de Galicia formalizou co Concello de Baños de Molgas o instrumento 

convencional arriba referido por un período de vixencia que abrangue dende a data da súa 

sinatura ata o 31 de decembro de 2026. 

Que o instrumento convencional ten por obxecto establecer as bases de colaboración entre a 

Axencia de Turismo de Galicia e o Concello de Baños de Molgas para levar a cabo o proxecto de 

mellora e humanización dun tramo do Vía Crucis na contorna do Santuario de Nosa Señora dos 

Milagres. 

Que existe converxencia de intereses entre as entidades asinantes en orde á consecución 

obxecto referido. 

Que o instrumento convencional que se pretende asinar se fundamenta no seguinte: 

 

Primeiro.- A Axencia Turismo de Galicia, en virtude do disposto no artigo 9 dos seus estatutos, 

aprobados polo Decreto 196/2012, do 27 de setembro, é a entidade pública instrumental do 

sector público autonómico de Galicia á que lle corresponde o impulso e execución da política 

turística da Xunta de Galicia en relación coa promoción da calidade e a innovación, o 

desenvolvemento, mellora, información e difusión do sector turístico galego, potenciando a 

devandita oferta, mediante a comercialización, información e difusión do produto turístico da 

Comunidade Autónoma de Galicia. 

Para lograr esta finalidade a Axencia Turismo de Galicia acomete, no ámbito das súas 

competencias, un decidido apoio á promoción e fomento do sector turístico de Galicia a través 

daquelas accións que lle permiten acadar os seus obxectivos. 

Segundo.- a celebración do Ano Santo Xacobeo 2027 constituirá para a Comunidade Autónoma 

de Galicia unha nova oportunidade de potenciación de Galicia, así como de promoción e de 

reforzo da dimensión internacional do Camiño de Santiago e da propia comunidade. 

O concello de Baños de Molgas pretende acometer a humanización da contorna do Santuario da 

Nosa Señora dos Milagres. O Santuario, situado no Monte Medo (Baños de Molgas, Ourense), 

constitúe o elemento xerador dun conxunto arquitectónico desenvolto historicamente en 

estreita relación coa paisaxe.  

A súa orixe remóntase a un eremitorio do século IX, posteriormente consolidado no século XV, e 

definitivamente materializado no século XVIII coa construción do actual templo barroco (1731–

1768), promovido polo crecemento das peregrinacións. 

 

Arquitectonicamente, o conxunto estrutúrase a partir dun sistema de espazos concatenados: o 

templo, o seu atrio perimetral e unha gran explanada frontal destinada a acoller as 

concentracións de fieis. Esta secuencia espacial responde directamente á dimensión colectiva 

do culto, sendo a romaría anual o principal evento que dá sentido á escala do conxunto. 

 

Neste contexto territorial e arquitectónico, exponse unha actuación de mellora e humanización 

dun tramo do Vía Crucis situado no borde este do conxunto, fora do recinto do santuario. 

Trátase dun ámbito de transición entre o espazo construído e a paisaxe, caracterizado polo seu 

valor topográfico e visual, pero actualmente afectado por un estado de degradación material e 

funcional. 

 

Terceiro.- O miradoiro existente e a súa contorna inmediata presentan un deterioro 

significativo, tanto nos pavimentos como nos elementos de contención e protección —muro e 

varanda—, o que compromete o seu uso, accesibilidade e percepción como espazo cualificado 

dentro do percorrido procesional. 

 

A intervención propón, por un lado, a rehabilitación e adecuación dos elementos existentes, 

mediante a substitución ou reparación dos materiais degradados, garantindo condicións de 

estabilidade, seguridade e durabilidade acordes ao uso público.  

Por outro, exponse a reconfiguración espacial do ámbito, incorporando un pequeno espazo de 

descanso que actúe como lugar de pausa dentro do recorrido, reforzando o seu carácter 

contemplativo. 

Este novo espazo concíbese como un punto de relación entre o santuario e a paisaxe, orientado 

cara as vistas sobre a contorna natural e a Serra de San Mamede, poñendo en valor tanto a 

dimensión escénica do conxunto como a súa implantación no territorio. A intervención busca, 

en definitiva, mellorar este ámbito desde unha lóxica de mínima alteración, integrando 

arquitectura, recorrido e paisaxe, e reforzando a continuidade espacial e simbólica do conxunto. 

 

A intervención localízase na zona este da contorna do santuario, fóra do recinto delimitado 

polo muro, nun ámbito vinculado ao trazado do Vía Crucis e afectado por protección 

patrimonial, ao formar parte dun conxunto catalogado. Neste sentido, a actuación exponse 

desde criterios de mínima intervención, reversibilidade e adecuación material ao contexto 

histórico e paisaxístico. 

Proxéctase a mellora dos pavimentos existentes, actualmente con zonas en mal estado (terras 

soltas, pavimentos deterioradas e tramos de asfalto degradado). A proposta sustitúe estes 

acabados por un sistema continuo combinando lousas, taco de pedra e formigón desactivado, 

que garanten durabilidade, integración estética e compatibilidade co carácter tradicional do 

conxunto. 

Complementariamente, incorpórase a mellora dun pequeno espazo onde se ubica actualmente 

o miradoiro, entendido como ensanchamento puntual do recorrido. Este ámbito materialízase 

mediante a execución dun novo muro de contención que reforzará ao anterior danado e 

permitirá a creación dun novo espazo conformado por un banco corrido, concebido como 

elemento lineal e discreto, que se orienta cara as vistas abertas sobre a serra de San Mamede, 

reforzando o carácter paisaxístico do lugar. 

A implementación do novo espacio realízase respetando a configuración actual do terreo e a 

vexetación existente, evitando a alteración dos exemplares arbóreos e minimizando os 

movementos de terra. 

En conxunto, a actuación persigue a mellora funcional e paisaxística do ámbito, perfeccionando 

a súa accesibilidade e funcionalidade, ao tempo que reforza o seu papel como espacio de 

transición e contemplación dentro do recorrido histórico do Vía Crucis. 

Por outro lado, a Estratexia de Turismo de Galicia 2030 ten como misión impulsar un turismo 

auténtico e sostible. Esta articúlase a través de misións, sendo unha delas a mobilidade, 

conectividade turística e reequilibrio territorial. Cómpre mellorar os investimentos no turismo 

rural, en especial para xerar sendeiros, percorridos e rutas tematizadas que discorran por estes 

territorios, pero tamén para manter o rico patrimonio histórico ou, con carácter xeral, xerar 

infraestruturas que melloren a experiencia turística. Prestarase especial atención a crear oferta 

complementaria, cultural e de ocio, que faga aínda máis atractivos estas zonas e sirvan como 

detonante da viaxe. 

A posta en valor das actividades que se desenvolven no medio rural e no litoral e a 

rehabilitación dos barrios históricos e da arquitectura tradicional completan esta medida. 

Neste senso cómpre mellorar os investimentos no turismo rural para manter o rico patrimonio 

histórico ou, con carácter xeral, xerar infraestruturas básicas que melloren a experiencia 

turística. Conseguirase así non só mellorar a accesibilidade a zonas menos visitadas, senón que 

tamén se contribuirá a distribuír os fluxos turísticos de maneira máis equilibrada e fomentarase 

un turismo responsable e sostible. 

Que este proxecto supón a posta en valor dos recursos turísticos do concello, o que tamén 

contribuirá á revalorización do turismo da Comunidade Autónoma e a necesidade de atender 

áreas con necesidades específicas, no lugar de Quiroga, para a mellora da calidade de vida da 

poboación; e a posta en valor do Camiño de Santiago de cara a celebración do Xacobeo 27, 

ofrecendo ao visitantes e peregrinos produtos turísticos seguros, que incidirán na promoción e 

potenciación do turismo en Galicia. 

Que a través deste convenio, outórgase ó Concello de Quiroga unha subvención directa en 

virtude do disposto no artigo 19.4 c) da Lei 9/2007, do 13 de xuño, de subvencións de Galicia, 

polas razóns de interese público, social, económico e humanitario expostas nos puntos 

anteriores que dificulta a súa convocatoria pública, de conformidade co previsto no artigo 

26.2.a) da Lei 9/2007 do 13 de xuño, de subvencións de Galicia. 

Que os intereses converxentes das partes asinantes exclúen o ánimo de lucro, e non poden 

satisfacerse axeitadamente mediante a celebración dun contrato dos contemplados Lei 9/2017, 

do 8 de novembro, de contratos do sector público, ou doutro instrumento alleo á natureza 

estritamente convencional. 

 

En atención ao exposto, e a fin de dar cumprimento ao preceptuado no artigo 15.2. da Lei 

1/2016, de 18 de xaneiro, de transparencia e bo goberno, estímase xustificado o recurso á 

sinatura do instrumento convencional que se pretende, con exclusión doutras figuras. 

 

E para que conste, asínase esta memoria, en Santiago de Compostela 

 
O xerente de Turismo de Galicia 

 
Antonio Casas Calviño 

